
13 iyul 2021-ci il, çərşənbə axşamı

İyulun 11-də Bakı vaxtı ilə saat 
23:00-da İtaliya – İngiltərə 
milli komandalarının Lon-

donda, əfsanəvi “Uembli”də 
keçirilən qarşılaşmasını bütün 
dünya azarkeşləri və futbol 
mütəxəssisləri Avro –2020-dən 
öncə tamamən yenilənmiş iki 
nəhəng yığma futbol koman-
dasının qarşılaşması hesab 
edirdilər. Turnirin geridə qalan 
matçları da bunu ehtiva edirdi.

Bu, həqiqətən layiqli və bərabər final 
matçı idi. Həm də dünyanın milyonlarla 
tərəfsiz futbol azarkeşlərini təqribən tən 
bölən bir final. Bu bölgünün sərhədi, 
matç yaxınlaşdıqca ekran qarşısında 
səbirsizlənən azarkeşlərin hər birinin 
ürəyindən keçirdi. COVID -19 pande-
miyasının dünyaya meydan oxumasına 

baxmayaraq, bütövlükdə, çox uğurla 
keçən və bir çox möhtəşəm matçlarla 
tarixə yazılan Avro – 2020-nin tərəfsiz 
azarkeşləri birmənalı olaraq çempionun 
yalnız güclü və baxımlı oyun nümayiş 
etdirən komanda olacağına əmin idilər. 
Amma Bakıda Olimpiya stadionunda 
dörddəbir pley off matçından qalib 
ayrılıb ”Uembli”də final matçına vəsiqə 
qazanmaq üçün Londona daha böyük 
coşqu ilə gedən Danimarka millisinin 
İngiltərə yığmasına hakimin mübahisəli 
11 metrlik cərimə zərbəsi qərarı ilə 
uduzması çoxlarının ürəyinə xal sal-
mışdı və istəyirdilər ki, barı finalda ilahi 
ədalət öz yerini tapsın.

Əlbəttə, qarşılaşmanın İngiltərə mil-
lisi üçün də, matçı idarə edən növbəti 
niderlandlı hakim üçün də asan olma-
yacağı bəlli idi. “Şirlər” bu gün “xamel-
yon-komanda” ilə qarşılaşırdılar. Nədən 
belə deyirəm, çünki İtaliya millisi qrup 
mərhələsində topa sahibolma üstünlüyü 
və hücum üslubunda oyunu ilə özünü 
çoxlarına sevdirə bildi. Lakin pley-off 
matçlarında üslubunu dərhal dəyişdi 
və ənənəvi İtaliya futbolu oynamağa 
başladı. Daha “Skuadra Adzurra”nın 
oyunu elə də diqqətçəkən, parlaq 
oyun deyildi. Komanda ehtiyatlı və 
əks-hücumlara üstünlük verən müdafiə 
futboluna qayıtmışdı. Hətta İspaniya ilə 
yarımfinal qarşılaşmasında birmənalı 
şəkildə müdafiə oyunu oynadı və 
italyan inadkarlığı, italyan oyun üslubu, 
qələbəyə olan italyan təşnəsi ona finala 
yol açdı. “Skuadra Adzurra” məhz bu 
qələbə yolunu davam etdirmək əzmi ilə 
final oyununa çıxdı. 

Deyirlər ki, ingilislər, adətən, öz 
həyəcan dolu hisslərinə həddən ziyadə 
diqqət yönəldirlər. Onlar hisslərini bü-
tün mədəni vasitələrlə – ədəbiyyat, te-
atr və hətta roke-n-rolla belə dünyanın 
diqqətinə çatdırırlar. Amma italiyanlar 
da onlardan geridə  qalmırlar. Niyə də 

yox, “Skuadra Adzurra” özünün yeganə 
Avropa çempionluğu titulunu 53 il əvvəl 
qazanıb. Sonra isə iki finalın acısını 
yaşayıb, Üstəlik, son dünya çempi-
onatının final mərhələsinə yüksələ 
bilməyib. Sizcə, istiqanlı və çılğın 
italiyanlar bundan böyük məyusluq ya-
şamayıblarmı? Ona görə də italiyanlar 
bu qarşılaşmaya qələbə acları kimi 
çıxmışdılar və rəqibin əsəblərini sevim-
li spagettiləri kimi “çəngələ dolamağa” 
hazır idilər. 

İngiltərəyə gəldikdə isə onların 
qələbəsi rəqiblərinin əlində uzun 
müddət əsas kozur kimi qalacaqdı. 
Onlar Sterlinqi hər addımda gözə soxub 
bu qələbəyə mənfi çalar verəcəkdilər. 
Əlbəttə, “şirlərin” azarkeşləri üçün 
bunun heç bir əhəmiyyəti yox idi. Axı, 
bunda onların bir günahı yoxdur və 
onlar da uzun müddətdir ki, möhtəşəm 
qələbə gözləyirlər. Ona görə də nə yolla 
və nəyin bahasına olur-olsun, onlar 

qələbənin gətirdiyi sevinci yaşamaq 
və bundan həzz almağa hazır idilər. 
Onların qələbəsi bütövlükdə, təmiz və 
inandırıcı qələbə olardı. Bu qələbədə 
cərimə meydançasına düşən bir oyun-
çunun boz kölgəsi isə yalnız bu güclü 
və istedadlı komandanın saldığı güclü 
işığın nəticəsi ola bilərdi.

Deyəsən axı, bu qələbə elə oyunun 
ilk dəqiqələrindən üfüqdən görünməyə 
başladı. Baş məşqçi Qaret Sautqeyt 
yenə startda komandanı meydana 
beş müdafiəçi ilə buraxdı. Almaniya ilə 
matçda da eynən bu sistemi – italiyan-

ların sxeminin əksini tətbiq etmişdi ki, 
rəqibin hücumlarının qarşısını ala bilsin. 
İtaliya ilə finalda motiv bu idi: müdafiədə 
daha bir futbolçu bu xətti həddən 
artıq yükləməyin qarşısını alsın. Üç 
mərkəz müdafiəçisi və hücuma meyilli 
iki cinah müdafiəçisi ilə oyuna başla-
yan Sautqeytə qarşı Roberto Mançini 
komandada yarımfinaldan fərqli elə bir 
dəyişiklik etmədi və oyun prinsipini də 
dəyişmədi. 

İngilislərin heyətində sağ  cinahda 
hücuma meyilli müdafiəçi kimi  meydana 

çıxan Tripper bütün bu cinaha görə 
məsuliyyət daşıyırdı. Artıq oyunun 
ikinci dəqiqəsində məhz bu sağ kənar 
müdafiəçisi sol cinahdan cərimə 
meydançasında nəzarətsiz qalan sol 
cinah müdafiəçisi Lyuk Şouya uzaq 
hava ötürməsi etdi. Qaret Sautqey-
tin sxemi üçün hücumun genişliyi-
nin bütün qaydalarına əsasən, bir 
cinah müdafiəçisindən digər cinah 
müdafiəçisinə edilən bu ötürmə əsl 
mənada etalon oldu. İngilis futbol-
çu topa yerə düşməyə belə macal 
verməyib birbaşa Donnarummanın 
qoruduğu qapının yaxın küncünə güclü 
zərbə vurdu. İngilislər irəli çıxdılar.

Erkən qol matçın gedişinə böyük 
təsir göstərdi. Əlbəttə, bunu İngiltərənin 
hesaba oynamaq imkanı əldə etməsi 
anlamında demirəm. Ona qalsa, 
İngiltərə onsuz da turnir başlayandan 
hər oyunda 0 – 0 hesabının onu qane 
etdiyi təəssüratı yaradan oyun nümayiş 

etdirirdi. Sadəcə, bu mənada deyirəm 
ki, İtaliya turnir başlayandan heç vaxt 
qapısından birinci qol buraxmayıb. 
Onlar Avstriya və Belçika komandaların-
dan hesabda 2 – 0, İspaniyadan 1 – 0 
irəli olanda qapılarında top görüblər. 
Roberto Mançininin yetirmələri məhz 
buna görə bir qədər çaş-baş vəziyyətə 
düşdülər. Bu baxımdan nəyin bahasına 
olur-olsun, hesabı bərabərləşdirmək 
italiyanlar və onların baş məşqçisi üçün 
yeni sınaq idi.

Bu qoldan sonrakı ilk dəqiqələrdə 
İngiltərə millisi bir-iki dəfə əks hücuma 
keçməyə səy göstərdi, lakin bunu da 
çox ehtiyatla edirdi və qapıları qarşı-
sında təhlükəli vəziyyətlə üzləşməkdən 
sanki qorxurdu. Əslində, Lyuk Şounun 
ikinci dəqiqədə vurduğu zərbə bütöv 
birinci hissədə İngiltərənin qapıya 
yeganə zərbəsi olaraq qaldı. Dəqiqələr 
ötdükcə İngiltərənin müdafiəyə üstünlük 
verməsi daha aydın görünürdü. Lyuk 
Şou və Tripper də daha az-az hücumla-
ra qoşulurdular. 

Əslində matçın onuncu 
dəqiqəsindən sonra İtaliya millisi 
tədricən təşəbbüsə yiyələnməyə və öz 
oyununu oynamağa başladı. Mançininin 
yetirmələri topa daha çox sahib olsalar 
da, rəqibin sıx müdafiəsini heç cür yara 
bilmirdilər. İngiltərə taktiki düzülüşdə 
daim 5-4-1 sisteminə keçirdi. Hətta bir 
çox hallarda Keyn də müdafiəçilərin 
köməyinə gəlirdi. Sautqeyt artıq əməlli-

başlı hesaba oynamağa başlamışdı. 
Nəticədə, topa sahibolmada 65 faizin 
35 faizə nisbətində İtaliya koman-
dası üstün idi və çərçivəyə vurulan 
zərbələrin sayında da hesab 6 – 1 
italyanların xeyrinə idi. Doğrudur, bu 
zərbələrin əksəriyyəti uzaq məsafədən 
endirildiyindən elə də təhlükəli olmurdu. 
Yəni, italiyanların formal olaraq maksi-
mum hökmranlığı qarışılığında ingilislər 
faktiki olaraq oyuna maksimum nəzarət 
edirdilər. Ona görə də birinci hissədə 
belə bir sual yaranırdı: İtaliya oyunu 
özünə lazım olan axarda necə dəyişə 
bilər? 

Oyunun ikinci hissəsi ənənəvi şab-
lon üzrə davam etdi – “topa sahibolma-
ya qarşı avtobus”. Hətta ikinci hissənin 
10 dəqiqəsi ərzində italyanlar topa 
sabibolmada 80 faizlə rekord vurdular. 
Bu, bir iki cərimə zərbəsi ilə nəcələnsə 
də yenə heç bir fayda vermədi. Oyunun 
belə gedişi nominal ev sahibləri olan 
İtaliya komandasını daha da açıq oyna-
mağa məcbur edirdi. 

Pikfordun qapısı qarşısında təzyiq 
artsa da, təhlükəli vəziyyətlər yox idi. 
Lakin növbəti künc zərbəsi oyunun 
taleyinə öz əsaslı düzəlişini etdi. Künc 
zərbəsindən qapı meydançasına verilən 
hava ötürməsindən sonra yaranan qarı-
şıqlıqda Veratti başla qapını nişan aldı. 
Pikford topu çıxara bildi, lakin yaxınlıq-
da olan Bonuççi topu tora qovuşdurdu. 

Oyuna tam nəzarətin fonunda 
buraxılan qol ingilislərə çox güclü 
zərbə oldu və buna təkcə taktiki yox, 
həm də emosional cavab verilməli idi. 
Bu dəfə də praqmatik oyunu ilə diqqət 
çəkən Sautqeyt çətin ki, 25 faizlik topa 
sahibolma və 0 zərbə ilə qapısı önündə 
ikimərtəbəli avtobus yarada biləydi. 
Ancaq belə də oldu. İtalyanların cavab 
qolundan sonra ingilislər rəqib qapısına 
yalnız 85-ci dəqiqədə zərbə vura bildilər 
və bu da uzaq məsafədən qeyri-dəqiq 
bir zərbə oldu. Bundan əvvəl isə Berar-
dı Bonuççinin əla ötürməsindən sonra 
İtaliyaya qələbə gətirə biləcək topu 
qapıdan keçirə bilmədi.

Matçın əsas vaxtının son 10 
dəqiqəsi nəhayət, İngiltərə topu özünə 
qaytardı. Qarşılıqlı pressinqlər başla-
dı. Yenə də yaxşı müdafiə xarakterli 
nəzarət gedirdi, lakin hücumda heç 
bir kəskin vəziyyət yaranmırdı. Sanki 

heç-heçə komandaları təmin edirdi. 
Əlavə vaxtın birinci hissəsində İtaliya 
yenidən təşəbbüsə yiyələndi. Veratti 
əvəzlənəndən sonra komanda öz mey-
dançasından uzaq ötürmələrlə təhlükəli 
vəziyyətlər yaratmağa çalışırdı. 

İngilislərin yarada biləcəkləri ən par-
laq hücum vəziyyəti yaratmaq cəhdi isə 
kapitan Kellininin Sakanın yaxasından 
tutub ona hücuma sıçramağa imkan 
verməməsi ilə başa çatdı və haqlı 
olaraq sarı vərəqə ilə cəzalandırıldı. 
Bu isə o demək idi ki, italyanların hər 
iki mərkəz müdafiəçisinin sarı vərəqəsi 
var və hər an növbəti cərimədən 
sonra oyundan kənarlaşdırıla bilərlər. 
Əvəzləmələrə ehtiyac olsa da, Sautqeyt 
buna tələsmirdi. 

Əlavə vaxtın ikinci hissəsində “Sku-
adra Adzurra” bütün oyun ərzində ilk 
dəfə dərin müdafiəyə keçdi. Bu, oyunu 
tamamən darıxdırıcı etdi. 

İngiltərənin baş məşqçisi Qaret 
Sautqeyti bütün turnir boyu darıxdırıcı 
futbol oynadığına görə tənqid edirdilər. 
Elə mən də bunu yazmışdım. Onların isə 
bir əks-arqumenti var idi: ingilislər turnirə 
əylənməyə və azarkeşləri əyləndirməyə 
gəlməyiblər, turnirin qalibi olmaq 
istyirlər. Onlar sistem üzrə fəaliyyət 
göstərirlər, riski minimuma endirirlər. 
Onlar 11 metrlik zərbələrə -“lotereyaya” 
güvənirlər. Sən demə, heç ona da hazır 
deyilmişlər. Məəttəl qalırsan, matçın 
əlavə vaxtının son dəqiqələrində məhz 
11 metrlik zərbələri vurmaq üçün oyuna 
buraxılan iki oyunçudan heç biri penalı 
qola çevirə bilmədi. Daha qəribəsi 
isə sonuncu, ən məsuliyyətli zərbəni 
vurmağın, rəsmi turnirlərdə heç vaxt 11 
metrlik zərbə vurmayan 19 yaşlı Sakaya 
həvalə olunması idi. Uğursuz zərbə və 
Donnarumma topu dəf etməklə İtaliyanı 
Avro 2020-nin çempionu edir...

Oyundan sonra çoxları İngiltərə 
millisinin məğlubiyyətindən məyus 
olub və buna təəssüflənir. Lakin 
birinci hissədə bir və ümumiyyətlə, 90 
dəqiqəyə qapıya cəmi bir dəqiq zərbə 
vuran komandanın məğlubiyyətinə 
təəssüflənməyə dəyərmi? Məncə 
yox. Ona görə də İngiltərə millisindən 
fərqli olaraq, heyətində elə də çox 

istedadlı futbolçu olmayan, lakin öz 
potensialından maksimum istifadə 
edən və bütün turnir boyu pozitiv 
futbol oynayan İtaliyanın qələbəsini, 
bütövlükdə, futbolun qələbəsi hesab 
edirəm. 

Və Avro – 2020-dən yazdığım son 
reportajımı, İtaliyaya faktiki qələbəni 
əldən verməmək üçün oyunda və 11 
metrlik zərbələrdə misilsiz qollar vuran 
Bonuççinin müsahibəsinin aşağadakı 
sözlərilə bitirirəm: “Biz, Danimarka ilə 
oyundan sonra hər gün eşidirdik ki, 
kubok evə qayıdacaq, Londona. Bu, 
bizi idmansayağı bərk qəzəbləndirirdi. 
Onalara yazığım gəlir, lakin əsl 
həqiqətdə kubok Romaya uçur və 
indi italyanlar bundan məmnun ola 
bilərlər. Bu qələbə həqiqətən sübut 
edir ki, zirvəyə qalxmaq üçün daim 
özünə təkan verməlisən. Siz bunu 
dünyada hamıdan çox istəməlisiniz. 
Bu, İtaliya futbolunun dirçəlişidir və 
mən əminəm ki, komanda və bu böyük 
məşqçi qəzetlərin səhifəsinə hələ çox 
düşəcəklər. Biz heç vaxt bir yerdə 
olmaqdan və ya bir birimizlə vaxt 
keçirməkdən yorulmadıq, bizdə güclü 
birlik arzusu var idi, bu inanılmazdır!”

Beləliklə, İtaliya ikiqat Avropa 
çempionu oldu və bunu möhtəşəm, 
əzmkar və baxımlı oyunu ilə qazan-
dı. Bizdən isə onu təbrik etmək qalır: 
“ Çempionluğun mübarək, İtaliya!”

İlqar RÜSTƏMOV,  
“Xalq qəzeti”

Futbol qalib, İtaliya çempion oldu

BTQ ilə yükdaşımalarda  
rekord göstərici qeydə alınıb

Cari ilin 6 ayı ərzində 
Bakı–Tbilisi–Qars (BTQ) 
dəmir yolu ilə 11 084 TEU 

konteyner daşınıb. Bu rəqəm  
2020-ci il ərzində daşınan 
konteynerlərin ümumi sayına  
(11 748 TEU) yaxındır.

ADY Container xəbər verir ki, 
BTQ ilə ilin əvvəlindən təyinat stan-
siyalarına 369 TEU idxal, 397 TEU 
ixrac, 10 318 TEU tranzit yükü çatdı-
rılıb. Konteynerlərdəki yüklərə gəlincə, ən 
çox əlvan metallurgiya və kimya sənayesi 
məhsulları, avadanlıqlar, taxıl və taxıl 
məhsulları, tekstil, heyvan yemləri, tikinti 
materialları daşınıb.

Ən çox konteyener 3206 TEU olmaqla 
Qazaxıstan–Türkiyə marşrutu üzrə da-
şınıb. Əks istiqamətdə isə 552 TEU yük 
çatdırılıb. Çindən Türkiyəyə 2915 TEU, 
Türkmənistandan 912 TEU, Özbəkistandan 

isə 747 TEU yükdaşıma həyata keçirilib.
Bakı–Tbilisi–Qars dəmir yolu 2017-ci il 

oktyabrın 30-da istifadəyə verilib. İndiyədək 
BTQ ilə 33 267 TEU konteyner daşınıb. 
Burada tranzitin payı 26 828 TEU təşkil edib. 
Bu, BTQ ilə daşınan ümumi yükün 81 faizi 
deməkdir.

“Xalq qəzeti”

“Delta” ştammının 
təhlükəsi daha çoxdur?

 – Koronavirusla mübarizədə karantin 
tədbirləri ilə yanaşı, başqa ölkələrin 
təcrübəsindən də istifadə olundu. Qısa 
zaman ərzində modul tipli yeni xəstəxanalar 
quraşdırıldı, tibbi avadanlıqlarla təchiz 
olundu, yeni laboratoriyalar alındı, xarici 
ölkələrdən təcrübəli həkimlər dəvət olundu. 
Ölkə həkimləri də qısa müddətdə xəstəliyin 
müalicəsi ilə bağlı geniş məlumatlar əldə 
etməyə çalışdılar. COVID – 19 yeni virus 
olduğundan xəstəliyin müalicə prosesində 
məlum oldu ki, tətbiq edilən bəzi dərmanların 
faydası yoxdur. Yenilikləri daim təqib və 
tətbiq etmək, həm yeni müalicələri sınaqdan 
keçirmək, həm də xəstələri daim nəzarətdə 
saxlamaq asan deyildi. Amma həkimlərimiz 
bu işin öhdəsindən gələ bildi. Təəssüf ki, 
bu mübarizədə itkilərimiz də oldu. Amma 
ötən illə müqayisədə peyvənd hesabına 
virusa yoluxma və ağırlaşmanın qarşısının 
alınmasında irəliləyiş əldə edildi.

 Artıq Azərbaycana 4-cü növ peyvənd 
də gətirilib. Koronavirusa qarşı peyvəndlərin 
istifadəsində ilk ölkələr siyahısına Azərbaycan 
da daxildir. İlk vaxtlarda vaksinasiyaya inamsız 
yanaşanların fikri çox keçmədi ki, dəyişdi. 
Artıq insanlar peyvəndlənmə prosesinə daha 
müsbət yanaşmağa başlayıb. Vaksinasiya ilə 
bağlı son qərara əsasən, 18 yaşdan yuxarı 
hər kəs peyvənd oluna bilər. Qeyd etməliyik ki, 
vaksinlərin hər birinin özünəxas xüsusiyyətləri 
var. “SinoVac” inaktivləşdirilmiş, təhlükəsiz 
peyvənddir. “Pfizer” isə yeni texnologiyalar 
əsasında hazırlanıb. Onun qoruyuculuğu 
daha yüksəkdir. “Sputnik V” və “AstraZeneca” 
peyvəndlərinin də qoruyuculuğu 90 faizdən 
yuxarıdır. Hər hansı peyvəndi istifadə 
etməyimizdən asılı olmayaraq, vaksinasiyada 
məqsəd birdir. Nəticədə, qoruyuculuq 
əldə edirik. Amma hazırda hamıya məlum 
olan yoluxma sayının azalmasını sadəcə 
vaksinasiyaya bağlamaq düzgün olmaz. Çünki 
təbii yolla xəstəlikdən sağalan insanlarımız 
da kifayət qədərdir. Fərqində olmadan, rəsmi 
qeydiyyata düşmədən xəstəliyi keçirən və 
antitellər qazanan vətəndaşlar da az deyil. 
İstənilən halda unutmaq olmaz ki, bu antitellər 
müvəqqətidir. İstər vaksinasiya, istərsə də 
xəstəlikdən 6 ay sonra antitellər tükənir. 
Viruslarda mutasiyaya uğramaq qabiliyyəti 
yüksək olduğuna görə, güman edilir ki, 
vaksinasiya prosesi gələcəkdə təkrarlana bilər.

 Hazırda cəmiyyətdə, eləcə də, sosial 
şəbəkələrdə üçüncü vaksinasiya kimi dör-
düncü dalğa barədə də söhbətlər gəzir. 
Tədqiqatçıların fikrincə, dördüncü dalğa 
ehtimalı istisna olunmur, çünki dünyada 
virus tamamilə aradan qalxmayıb. Ona görə 
də ehtiyatı əldən verməməli, vaksinasiya 
işlərini daha sürətlə aparmalıyıq. Cəmiyyətin 
60 – 70 faizində qoruyuculuq yaranarsa, 
o zaman dördüncü dalğanı hər hansı ciddi 
qapanmalara ehtiyac duymadan daha yüngül 
məhdudiyyətlərin tətbiqi ilə keçirə bilərik. 
 Pandemiya bütün dünyada bitmədikcə, 
 COVID – 19 üzərində qələbə qazandığımızı 
deyə bilməyəcəyik.

 Yazgül Abdıyeva onu da qeyd etdi ki, 
Ümumdünya Səhiyyə Təşkilatının Avropa 
bürosunun sədri Hans Kluge onlayn brifinq 
zamanı koronavirusun “Delta” variantının 
digərlərini sürətlə üstələyərək ölüm sayının 
artmasına gətirib çıxardığını bildirib. Hans 
Kluge deyib ki, proqnozlara görə, avqust 
ayınadək Avropada “Delta” ştammı dominant 

olacaq. Onun fikrincə, Avropada əhalinin 
tam peyvənd olunması yayın sonuna kimi 
mümkün olmayacaq. Çünki əhalinin 63 faizi 
hələ peyvəndin ilk dozasını gözləyir. Digər 
tərəfdən, həmin vaxtadək məhdudiyyətlər 
azaldılacaq, bu da öz növbəsində gediş-gəliş 
və toplantıların sayını artıracaq. Təşkilat 
rəsmisi, həmçinin vaksinasiyanın vacibliyi-
ni də qeyd edib. Deyib ki, peyvəndləmədə 
gecikmələr insan həyatı bahasına başa gəlir. 
Bu işlər nə qədər ləng getsə, virusun mutasi-
yaları nəticəsəndə yaranan variantları da bir o 
qədər çox olacaq.

 Qeyd edək ki, hazırda dünyada üstünlüyü 
ələ alan “Delta” variantı Hind ştammının bir 
növüdür. Qonşu ölkələrdə “Delta” variantı 
aşkarlandığından onun Azərbaycana da 
keçməsi ehtimal olunur. İnfeksionistlər 
bildirirlər ki, “Delta” ştammı koronavirusun 
Hindistan ştammının ikiqat mutasiya olunmuş 
formasıdır. İki dəfə artıq yoluxuculuq 
xüsusiyyətinə malikdir. Aparılan təcrübələr 
göstərir ki, virusa yoluxmuş və maska 
istifadə edən şəxsin yanından bir maskasız 
insan keçsə belə, onun yoluxma şansı var. 
Kral London kollecinin epidemioloqu Tima 
Spektr hind ştammının insanlarda əvvəlki 
koronavirus variantlarından fərqli təsir və 
təcrübə göstərəcəyini bildirib. Deyib ki, “Delta” 
ilə hind ştammının əlamətləri analoji olaraq 
oxşardır. Alim bu ştammın 3 əsas simptomunu 
– güclü baş ağrıları, boğazda ağrı, burun 
tutulması kimi əlamətlərini açıqlayıb. Həmçinin 
qeyd edib ki, bütün bunlar kəskin halsızlıqla 
müşahidə edilir. Klassik koronavirus isə 
yüksək hərarət, öskürək, dad və iy bilmənin 
itməsi ilə başlayırdı. Tima Spektr deyib ki, hind 
ştammında dad və qoxu bilmənin itməsinə 
çox nadir rast gəlinir. Tədqiqatçılar bildirirlər 
ki, yeni variant olan “Delta”ya yoluxma çox 
asan və sürətlidir. Vaksin olunmuşlar da bu 
yoluxmadan kənarda qalmırlar.

 Onu da deyək ki, İsrail İctimai Yayım 
Korporasiyası İbrani Universitetinin “Pfizer-
BionNTech” peyvəndinin “Delta” ştammına 
qarşı effektivliyi barədə apardığı araşdırmanın 
nəticələrini açıqlayıb. Tədqiqata görə, “Pfizer-
BioNTech” tərəfindən ortaq şəkildə hazırlanan 
peyvənd “Delta” variantına qarşı 70 faiz effekt-
lidir. Araşdırmada “Delta” ştammına yoluxmuş 
insanlarda ciddi simptomların qarşısının 
alınmasında peyvəndin təsirinin digər vari-
antlara qarşı göstərdiyi təsirdən daha aşağı 
olduğu da aşkar edilib. İsrail mütəxəssislərinin 
əvvəlki araşdırmalarında “Pfizer-BioNTech” 
peyvəndinin COVID – 19- un digər variantları-
na qarşı 95 faiz effektli olduğu bildirilib. Vaksin 
olunan şəxslər koronavirusun digər ştammla-
rına yoluxsalar da, onlarda bir çox simptomlar 
müşahidə olunmayıb. 

 Y.Abdıyeva ÜST-ün fövqəladə vəziyyətlər 
üzrə proqramının direktoru Maykl Rayanın 
fikirlərinə istinad edərək bildirdi ki, son iki həftə 
ərzində dünyada yoluxma qrafikinə baxsaq, 
bir növ sabitləşmə olduğunu görə bilərik. 
Ötən həftə ərzində dünyada koronavirusa 2,6 
milyon yoluxma və 54 min ölüm halı qeydə 
alınıb. Hazırda dünyada epidemioloji vəziyyət 
2 – 3 ay əvvəlkinə nisbətən daha yaxşıdır. 
Eyni zamanda, bəzi ölkələrdə və bölgələrdə 
yoluxma hallarının sayında kəskin azalma olsa 
da, digər ölkələrdə sürətlə artım qeydə alınıb. 
Artım koronavirusun yeni, daha çox yoluxucu 
ştammlarının ortaya çıxması, ölkələrdə pande-
miya ilə bağlı məhdudiyyətlərin yumşaldılması 
və insanlar arasındakı təmasların artması da 
daxil olmaqla müxtəlif amillər səbəbindən baş 
verir.

 Buna görə də vaksinasiyanın hansı sürətlə 
getməsindən asılı olmayaraq, tələblərə əməl 
etmək unudulmamalıdır. Qapalı məkanlarda, 
ictimai nəqliyyatda ara məsafəsini saxlamaq 
mümkün olmasa da, maskadan istifadə etmək 
vacibdir. Belə məkanları tərk etdikdən sonra 
isə gigiyena qaydalarına birmənalı olaraq 
əməl edilməlidir.

Zərifə BƏŞİRQIZI,  
“Xalq qəzeti”

“2020-ci il Azərbaycan xalqı üçün alışmadığı, çətin dövr oldu. Sadəcə 
Azərbaycan üçün deyil, bütün dünya ölkələrinin səhiyyə sisteminin üzərinə 
ağır yük düşdü. Hətta, səhiyyə sistemi inkişaf edən ölkələr belə, COVID – 19 
bəlasının qarşısında aciz qaldılar. Təəssüf ki, ötən il pandemiyanın qarşısını 
almaq mümkün olmadı və o, 2021- ci ildə də davam edir. Çünki koronavirus 
çox sürətlə yayılan bir xəstəlikdir”. Bu sözləri “Sağlamlığın Qorunması” İctimai 
Birliyinin sədri, tibb üzrə fəlsəfə doktoru Yazgül Abdıyeva deyib. O bildirib ki, 
Azərbaycan dövlətinin vaxtında həyata keçirdiyi karantin tədbirləri sayəsində 
xəstəliyi lokallaşdırmaq mümkün oldu: 

